Cerdd newydd neu fynegiad am ŵr a gwraig aeth i Ruthun ag ymenyn i’w werthu ac fel y darfu i rywun trwy genfigen lunio stori fod cloben o garreg mewn un llestr yn lle ymenyn, i’w chanu ar Freuddwyd y Frenhines.

1.

Pob gŵr trwy wlad Gwynedd, pob gwreigan rywiogedd,

Mewn agwedd mwyn duedd gwrandawed

Ryw stori lawn cynnen er cywilydd i’w pherchen

Trwy lid a chenfigen a faged;

Dyma’r hanes, dewch nesnes i wrando ar goffa hyn o gyffes,

Hardd pob newydd, medd y gwledydd, aiff pawb i galyn rhaff o gelwydd;

A’r achos oedd yn cychwyn fel yr aeth rhyw deulu i Ruthun

I werthu ffrwyth y tyddyn trwy’r flwyddyn, dwymyn daith;

Taro wrth bobol onest weddol oedd am ymenyn da dymunol,

Ar ôl cytuno’n dynn amdano tâl a gawson’ ond ei geisio,

Ac adre’ un ddull ar Dduwllun, ar ôl gwerthu a phwyso’r enllyn,

Yr aethant o dre’ Ruthun, bu dygyn iawn y daith.

2.

Ond rhywun o goegni gwnaeth arnyn’ ystori,

Na chaffo fo leni un awr lonydd

Na phrofi trwy’r flwyddyn na chaws nac ymenyn,

Anffortun i’r gelyn digywilydd:

Llunio celwydd, twyll a gwaradwydd er mwyn dinistro eu holl onestrwydd,

Dweud ar osteg fod cryn garreg mewn unrhyw lester anfelysteg,

A bod y garreg honno yn drigen cyn ei dragio,

Am bymtheg pwys bu’n pasio cyn ei llywio, medd y lleill;

Pawb pan glywson’ a redason’ ar eu digio i dai’r cymdogion,

A’r gwragedd benben, bawb, a ddweden’ bwyso’r garreg yn siop Gorwen;

Mewn llawer tŷ a pharlwr uwchben y te a’r siwgwr

Bu dondio a chadw dwndwr, mawr gynnwr’, ffwndwr ffair.

3.

Yr ystori aeth yn llinyn hyd odyn a melin

Nes mynd yn ddau cymin trwy’r cwmwd;

I aros gwasaneth yr oedd pawb yn dweud rhywbeth,

Saith amlach na phregeth fu’r ffrwgwd;

A’r neb a luniodd hyn o’i wirfodd medd geirie’r Iesu garw yr osiodd,

Y cythrel beunydd oedd mor ufudd i’w tido, coeliwch, tad y celwydd;

Nid rhaid i neb ond gofyn i brynwr yr ymenyn 

Nad celwydd oedd yn calyn yr ystori, dwymyn dost;

Ond os cenfigen oedd y fargen hi dreiddia i’w pharch, tyr wddw ei pherchen,

Ni ddaw’r celwyddog yn ddieuog, am lid ac aflwydd caiff ei gyflog,

A hyn oedd gelwydd gole ddyfeiswyd o ddrwg foese,

Mae’n rhaid i rywun ddechre pob anwiredde erioed.

4.

Daw’r cythrel o rywle (’r awdwr i’w rwyde

A’i gnawd yn un dryllie a dyr allan;

Ceir gweled o’r diwedd gan faint fydd ei ymgeledd

Mai drwg oedd i’r fuchedd anfychan;

Rhyw bendro newydd yn ei ’fennydd boed i’w flino, a byd aflonydd,
Tan ei ddwylo ar ôl yr elo fo yn un timpan tan bendwmpio;

Bydd yn galed ar ei goludd gan gnofa goeg anufudd,

I’w galyn am ei gelwydd annedwydd fydd ei n(d;

Mynd ar ei siwrne, colli’r llwybre, hyd ryw gorsydd bo ei gyrsie,

A’i dafod allan fel dylluan, fel gwydde henedd gweiddi ei hunan;

Yn llusgo’n anewyllysgar trwy’r cwmwd heb un cymar,

Un helyntie â Jac y lantar anllungar ym mhob lle.

5.

Breuddwydio yn lle cysgu y nos yn ei wely

A’r hunlle’ i’w ddychrynu ddechreunos;

Diwyno yn y gwrthban, codi a mynd allan

Tan duchan wna ei hunan yn honos;

Gwneud dŵr yn gyndyn bob yn dropyn, ei ddal i floeddio tros y flwyddyn,

Gweiddi’n ebrwydd fel ceiliagwydd, “Gwae fy nghalon! Wfft i ’nghelwydd!”

Rhodio’r nos fel ysbryd yn groenllwm ac yn grynllyd

Gan y pas a dolur annwyd, dyna ei benyd am ei boen;

Bydd mewn anhunedd ddeugen mlynedd yma yn aros am ei anwiredd,

Pawb i’w erlid am ei aflendid, ei fol a’i gefen fydd mewn gofid,

A’i gnawd fydd gwedi hagru gan frechod yn ei frychu

A chornwyd rydd o’i chwyrnu, bydd yn nadu am grafu ei groen.

6.

Os mab, os merch ddiras wn(i’r celwydd o bwrpas 

Yr un fath yn dâl addas dêl iddo,

A’r neb oedd yn rhedeg i’w wneud o yn ychwaneg

Dolur y garreg fo i’w gurio;

Ond erbyn canfod mae eto ddiwrnod, Ow! ’r teulu bychan, talu am bechod,

Mae i’r gwatworwr, dull o dwyllwr oer cywilyddus, a’r celwyddwr

Farnwr mawr (deallwn), am gastie drwg fe’u gostwn

I lwgu a ’nynnu yn Annwn lle bydd eu byrdwn byth;

Duw, gwna’r rhai gwirion oll yn fodlon i’r celwydd bras trwy gas a gawson’,

Y sawl mewn cyffro a’i gwnaeth boed iddo dro a’i tyn i ddialedd tan ei ddwylo;

Fe glywson hyn yn eglur mai gwell cael drwg na’i wneuthur;

On’d gwell fod pawb cyn rhywyr a’i lwybyr yn ei le?

Cerdd newydd neu fynegiaid am Wr a Gwraig aethant I Ruthun, ag ymenyn iw werthu ag fel y darfu i Riw ûn trwy gynfigen lunnio stori fod cloben o garreg mewn un llester yn lle Menyn. Iw chanu ar freuddwyd y frenhines.

1.

Pob gwr trwy wlad gwynedd pob gwreigan riwiogedd,

Mewn agwedd mwyn duedd gwrandawed,

Ryw stori lawn cynnen er cwilydd iw pherchen,

Trwy lid a chynfigen a faged,

Dyma’r Hanes dewch nesnes,

I wrando ar goffa hynn o gyffes,

Hardd pob newydd medd y gwledydd,

Eiff pawb i galyn rhaff o gelwydd,

Ar achos oedd y cochwyn fel yr aeth rhuw deulu i Ruthun,

I werthu ffrwyth y Tyddyn trwy’r flwyddyn dwymun daîth,

Taro wrth Bobol onest weddol oedd am ymenyn da dymunol,

Ar ol Cytuno’n dynn am dano,

Tal a gowson ond i geisio,

Ag adre un ddull ar ddiwllyn arol gwerthu a phwyso’r enllyn,

Yr aethat, o dre Ruthun bu dygyn iawn y daith.

2.

Ond Rhyw un o goegni gwnaeth arnun ystori,

Na chaffo fo Leni un awr Lonydd,

Na phrofi trwy’r flwyddyn na chaws nag y menyn,

An ffortyn i’r gelyn di gwilydd,

Llunnio Celwydd Twyll a gwradwydd,

Er mwyn dinistro i holl onestrwydd,

Dweud ar osteg fod Crynn garreg,

Mewn unrhyw Lester anfelusteg,

A bod y garreg honno yn Drugien Cynn i draggio,

Am bymtheg pwys bu’n pasio Cynn i llywio medd y lleill.

Pawb pan glowson a redason ar eu digio i dair Cymydogion,

Ar gwragedd ben ben bawb a ddweuden,

Bwyso’r garreg yn siop Gorwen,

Mewn llawer Ty a Pharlwr uwch benn y Tea ar siwgwr,

Bu dondio a chadw dwndwr mawr gynnwr ffwndwr ffair.

3.

Yr ystori aeth yn llinin hyd odyn a Melin,

Nes mynd yn ddau Cîmin trwy’r Cwmwd,

I aros gwasaneth yr oedd pawb yn dweud Rhywbeth

Saith amlach na Phregeth fu’r ffrwgwd,

Ar neb a lunniodd hynn oi wir fodd,

Medd geiriau’r Jesu garw yr oseodd,

Y Cythrel beunydd oedd mor ufudd,

Iw  Tido Coeliwch Tâd y celwydd,

Nid rhaid i neb ond gofyn i brynnwr yr y menyn, 

Nad celwydd oedd yn calyn yr ystori dwymyn dost,

Ond os cynfigen oedd y fargen hi dreiddia i pharch,

Turr wddw i Pherchen,

Ni ddaw’r celwyddog yn ddi euog,

Am lid ag aflwydd ceiff i gyflog,

A hynn oedd gelwydd goll ddyfeiswyd o ddrwg foese,

Mae’n rhaid i Ruwyn ddechre pob anwiredde erioed,

4.

Daw’r cythrel o rywle ar Awdwr iw Rwyde,

A’i gnawd yn un dryllie a dur allan,

Ceir gweled or diwedd gan faint fydd i ymgeledd,

Mae drwg oedd er fuchedd yn fychan,

Rhyw bendro newydd yn ei fennydd,

Boed iw flino a Bŷd aflonydd,

Tan i ddwylo ar ol yr elo fo’n un timpin,

Tan bentwmpio,

Bydd yn galed ar i golyd gan gnofa goeg anufudd,

Iw galyn am i gelwydd anedwydd fŷdd i nad,

Mynd ar i siwrne colli’r llwybre,

Hyd ryw gorsydd bo fo gyrsie,

Ai dafod allan fel dylluan,

Fel gwydde henedd gweiddi ei hunan

Yn llusgo’n anwellysgar trwy’r cwmwd heb un cymar,

Un helyntie a Iatî y lantar an llun-gar ymhob lle.

5.

Breuddwydio yn lle cysgu y Nos yn i welu,

Ar Hunlle iw ddychrynnu ddechreunos,

Diwno yn y gwrthban codi a mynd allan,

Tan duchan wnai hunan yn honos,

Gwneud dwr yn gyndyn bob yn dropun,

Iw ddal i floeddio Tros y flwyddyn,

Gweiddi’n ebrwydd fel ceîliagwydd

Gwae fy Nghalon wfft i nghelwydd.

Rhoidio’r Nos fel ysbryd yn groen llwm ag yn grenllyd.

Gan y Pass a dolur annwydd dynai benyd am i boen,

Bydd mewn anhunedd ddeugain mlynedd,

Uma’n aros am i anwiredd,

Pawb iw erlid am i aflendid,

Ei fol ai gefen fydd mewn gofid,

Ai gnawd fydd gwedi hagru gan frechod yn i frychu,

A chornwyd rhydd oî chwrnu bydd yn nadu am grafu i groen,

6.

Os Mab os merch ddiras wnae’r celwydd o bwrpas,

Yr un fath yn dâl addas del uddo,

Ar neb oedd yn Rhedeg i wneud o’n ychwaneg,

Dolur y garreg fo iw gurio,

Ond erbyn canfod mae etto ddiwrnod,

Ow’r Teulu bychan Talu am bechod,

Mae i’r gwatworwr dull o dwyllwr,

Oer cwilyddys ar celwyddwr,

Farnwr mawr deallwn am gastie drwg fe i gostwn,

I Lwgu a Nynnu yn Annwn lle bydd ei byrdwn byth,

Duw gwna rhai gwirion oll yn fodlon,

Ir celwydd bras trwy gâs a gowson,

Y Sawl mewn cyffro ai gwnaeth boed iddo,

Tro ai Tynn i ddialedd tann i ddwylo,

Fe glowson hynn yn eglur mae gwell cael drwg nai wneuthur,

Ond gwell fod pawb cynn Rhywyr ai lwybur yn i le.

Hugh Jones Llangwm ai Cant

Y testun

Argraffwyd yn Wrecsam gan Richard Marsh (fl. 1772–92). Ysgrifennwyd y dyddiad 1776 mewn llaw ar yr wynebddalen.

